
daz im von wibe geschehet wol.

swer ahtet üf die minne,

der darf wol schoener sinne

nnd swer ir lere wil phiegen

der muoz lazen under wegen

swaz anders heizet denne guot

und minnen rehtes mannes muot.

da gehoeret arbeit zuo

beide späte unde fruo

und daz man vil gedenke an si.

minne machet niemen fri

ze grozem gemache,

daz sint die selben sache

da man ir mite dienen sol,

wan si lönet vaste wol.

Swer ir ingesinde wesen wil,

der darf solhes muotes vil

daz er gedenke dar zuo

wie er mere guotes getuo

dann er da von gespreche:

sin triwe durch niemen breche:

milte unde manheit

ist ir ze dienste niht leit;

sinen lip habe er schöne

nach der minne löne:

er si zühteclichen halt,

die tugent hän ich dir vor gezalt

da mite du erwerben solt

daz dir die frowen wesen holt.

Dü muost mit herten dingen

näch ir hulden ringen,

beide sele unde lip

muoz man wägen durch diu wip,

swer so lönes von in gert:

er ist sin anders ungewert.

